
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


હવે ટોળું બધું મ્હારૂં ન્હાસી દૂર જતું ભલે;

વેદના ઠારવા કિન્તુ ઠેરવું તુજને ઘટે.



બધે પ્હેલી નિજ ઝિન્દગી શું ?

હજી શું એ ત્રાસથી કમ્પતી તું ?

છે તીર કો અન્ય ન છૂટવાનો !

દીર્ઘાયુ તું સાથ કુરંગ આ હો !



નથી અહીં વૈરીનું વૈર લેવું,

નથી અહીં શોણીતબિન્દુ દેવું;

અહીં રૂડું સ્નેહનું દર્દ સ્હેવું !

તહીંય સ્વસ્નેહની આ શી ભીરુતા !



જરા પાસે ! જરા પાસે ! મ્હારો આ વ્રણ ચાટવા !

અરે ! વ્હાલી ! હવે તો આ લાગે છે સ્વર ફાટવા !



ભીરુ બન્યાં અંગ બધાં ય જેનાં,

કેવાં મૃદુ વ્હાલ સદૈવ તેનાં !

વ્હાલી ! છતાં એ સહુ સ્નેહ કાચા,

સૌન્દર્ય જો ભવ્ય બની શકે ના.



એ શું બધી દેહ ત્ણી જ માયા ?

આત્મા પરે પ્રેમની શું ન છાયા !

માની હતી પ્રીતિ વિશાલકાયા,

તહીં ય આવી લઘુતા ભરેલ શી !



સ્નેહને તોડવા જાણે મ્હારું આ મન થાય છે;

ઝપાટે શ્વાસ આ કિન્તુ ચાલ્યો દૂર જ જાય છે.



અરે ! અહીં છેવટ સર્વ ભાસે,

ફલંગ દેવા ન ઇલાજ પાસે,

પ્રિયે ! ઘડી પ્રેમની ગ્રન્થિ તેને

કૈં જોઈએ કાલ જ તોડવાને.



બીજા વ્રણેથી ય બચાવવાને,

જે માનતો તે જ મનાવવાને,

ફલંગ દે એક જ આવવાને !

પ્રિયે ! પ્રિયે ! આ તુજ સાથી જાય છે !






કલાપીનો કેકારવ/૪૯૬

